
III. OUTRAS DISPOSICIÓNS

INSTITUTO ENERXÉTICO DE GALICIA

RESOLUCIÓN do 15 de setembro de 2011 pola que se abre un novo prazo de 
presentación de solicitudes relativo á Resolución do 7 de xaneiro de 2011 pola 
que se establecen as bases reguladoras para a concesión de subvencións en 
réxime de concorrencia non competitiva, relativa ao Plan Renove de Equipos 
de Iluminación Interior e se modifica o prazo de xustificación previsto na dita 
resolución.

A Resolución do 7 de xaneiro de 2011 pola que se establecen as bases reguladoras 
para a concesión de subvencións en réxime de concorrencia non competitiva, relativa ao 
Plan Renove de Equipos de Iluminación Interior, publicada no DOG n.º 12, do 19 de xanei-
ro, convocou, por primeira vez, as axudas dirixidas a mellorar a eficiencia enerxética das 
instalación de equipamentos de iluminación interior existentes, co obxecto de cumprir coas 
exixencias mínimas que establece o código técnico de edificación (HE3), reducindo desta 
forma o consumo de enerxía.

Logo da tramitación dos expedientes de axudas, do orzamento previsto inicialmente 
quedou un remanente de 170.000 €.

As causas que deron lugar a este remanente foron: non xustificar documentalmente a 
compra realizada, xustificación inferior á correspondente ao importe da axuda solicitada, 
solicitudes que non cumpriron as bases da convocatoria, cancelación por renuncia do so-
licitante e a non presentación ou presentación incorrecta da documentación requirida na 
emenda.

Co obxecto de que o crédito inicial se destine na súa totalidade ao obxectivo que preten-
día a convocatoria, ábrese un novo prazo para a presentación de novas solicitudes.

Nesta resolución o prazo de xustificación de 60 días naturais indicados na Resolución 
do 7 de xaneiro de 2011 pola que se establecen as bases reguladoras para a concesión 
de subvencións en réxime de concorrencia non competitiva, relativa ao Plan Renove de 
Equipos de Iluminación Interior, redúcese a 45 días naturais. A redución no prazo de xus-
tificación débese á obriga de resolver as novas solicitudes de axuda antes do 31.12.2011 

debido a que o remanente de 170.000 € previsto para esta reapertura forma parte do orza-
mento do Plan Renove de Iluminación Interior 2011,

RESOLVO:

Artigo 1. Obxecto.

É obxecto desta resolución a apertura dun novo prazo de presentación de solicitudes 
para a concesión de axudas dirixidas a mellorar a eficiencia enerxética das instalacións de 
equipamentos de iluminación interior existentes, a que fai referencia a Resolución do 7 de 
xaneiro de 2011 pola que se establecen as bases reguladoras para a concesión de sub-
vencións en réxime de concorrencia non competitiva, relativa ao Plan Renove de Equipos 
de Iluminación Interior, publicada no DOG n.º 12, do 19 de xaneiro.

Artigo 2. Solicitudes.

O prazo de presentación de solicitudes será dun mes contado desde o día seguinte ao 
da publicación desta resolución ou ata o esgotamento dos fondos, neste último caso publi-
carase esta circunstancia na páxina web do Inega e no Diario Oficial de Galicia.

Artigo 3. Financiamento.

A cantidade máxima destinada para este novo prazo de presentación de solicitudes 
de axudas ascende a 170.000 € e forma parte do orzamento de 493.409 € destinado na 
Resolución do 7 de xaneiro de 2011 pola que se establecen as bases reguladoras para 
a concesión de subvencións en réxime de concorrencia non competitiva, relativa ao Plan 
Renove de Equipos de Iluminación Interior.

Artigo 4. Réxime aplicable.

Serán de aplicación as bases reguladoras aprobadas pola Resolución do 7 de xaneiro 
de 2011 pola que se establecen as bases reguladoras para a concesión de subvencións en 
réxime de concorrencia non competitiva,  salvo no relativo ao prazo de xustificación. Así, o 
prazo de 60 días previsto nos artigos 3.4, 7.4, 10.b.4 e 11 da Resolución do 7 de xaneiro 
de 2011 citada, queda modificado polo prazo de 45 días naturais desde o día seguinte ao 
da data de reserva dos fondos (cumprimentación de formulario de solicitude). Do mesmo 
modo, o anexo II queda substituído polo que se acompaña a esta resolución.

Artigo 5. Entidades colaboradoras.

O establecido nesta resolución non supón a apertura de novo prazo para a adhesión 
das entidades colaboradoras que, para a xestión das solicitudes presentadas neste novo 
prazo de presentación de solicitudes, serán as autorizadas conforme a Resolución do 7 de 
xaneiro de 2011 pola que se establecen as bases reguladoras para a concesión de sub-
vencións en réxime de concorrencia non competitiva, relativa ao Plan Renove de Equipos 
de Iluminación Interior.

Respecto dos convenios de colaboración asinados entre o Inega e as entidades colabo-
radoras, a que fai referencia o artigo 10.b.4 da resolución antes citada, seguirán rexendo 
en todos os seus puntos, agás no referido ao prazo de remisión da documentación que 
será a que se sinala no parágrafo anterior de 45 días. De non estar de acordo co sinalado 
anteriormente, a entidade colaboradora poderá renunciar a seguir como tal, debendo co-
municalo ao Inega.

A Resolución do 4 de agosto de 2011 pola que se dá publicidade á relación das entida-
des colaboradoras dos plans Renove de Fiestras 2010, Electrodomésticos 2010 e Ilumina-
ción Interior, publicada no DOG n.º 156, do 17 de agosto de 2011, dá conta da publicación 
das entidades colaboradoras adheridas a este plan, que se pode consultar na páxina web 
do Inega: www.inega.es.

Santiago de Compostela, 15 de setembro de 2011.

Eliseo Diéguez García 
Director do Instituto Enerxético de Galicia

